
Múte B. Egede 

 

Nunatsinni sulisinnaasut tamarmik atorneqalernissaat anguniarlugu, 

minnerunngitsumillu kalaallinik atorfilinnik qaffakkiartortitsinissamik 

anguniaqartumik, atorfilinnik pikkorissaasanerup kalaallinut iluaqutaanerusumik 

aaqqissuunneqarnissaanik oqallinnissamik siunnersuut.  

 

(Inatsisartunut ilaasortaq Hans Enoksen, Partii Naleraq) 

 

Ukiorpassuanngortuni inuiattut pingaartitatta, oqaatsitta, kinaassusitta kulturittalu 

annaannginnissaat ilungersorluta sorsuutigisimallugit Namminersorneruneq 

kingusinnerusukkullu Namminersorneq angusimavagut. Anguniakkallu tulleraa nunatta 

namminiilivinnissaa.  

 

Namminiilivinnissamik siunnerfeqarnitsinni unammilligassaqaaluppugut. Nunatsinnimi arlalinnik 

aaqqittariaqakkatsinnik equngasoqartoq tamatta takusinnaavarput. Nunarput 

assigiinngitsorujussuarmik atugassaqarfiulersimavoq. Inuiaqatigiit amerliartorunnaarluta allaat 

ikiliartortutut nalilerneqartalersimavugut. Inuiaqativut inuusuttut utoqqaallu suli amerliartortut 

nunatta avataanni najugaqarnissartik qinertalersimavaat. Pissutsit taamalisimanerat 

illuatungilerlugu inuiaqatigiinni isumalluarnartumik siunissaqarnerput attattuassagutsigu, 

maanna periuutsitsinnik arlalinnik allannguisariaqalerpugut.  

 

Siunissarpummi akisussaaffigaarput. Tamannalu isumaqarpoq, inuttut ataasiakkaarluta 

ataatsimoorlutalu akisussaaffigigipput kinguariit tulliit periarfissanik ullumikkumiit 

pitsaanerusunik aqqutissiuutissallugit. 

 

Aaqqivigisinnaasatta ilagaat atorfinitsitseriaasitta inuiaqatigiinnilu piginnaasatta 

qaffatsikkiartornissaannut ersarinnerusumik anguniagaqalernissaq. Namminersulersimanermi 

aamma isumaqarpoq, nunatsinni nammineerluta ingerlatsisuunissatsinnik. Inorsaaffivut 

kinguaariit tullissatta kingornutiinnartariaqanngilaat, uagut pisussaaffeqarpugut 

aaqqiissuteqassalluta. Pilersaarusiorluarnitsigut nunatsinni atorfiit amerlanerpaat 

nunaqavissunit inuttalerneqarnissaat anguniassallugu piffissanngorpoq. Inuiaqatigiittullu 

akisussaaffimmik annerusumik tigusinissarput avaqqussinnaanngilarput.  

 

Inuit Ataqatigiit isumaqarput inuiaat namminneq nunaminni ingerlatsisuunissaminnut 

inorseqqajuartutut nalilersimaarneqartuarnerat immitsinnullu nalileqqajuarnerput 

qaangerneqartariaqalersoq. Qulakkeerinneqataarusuppugullu atorfininnermi 

ineriartoqqinnissamut periarfissat sinaakkutillu pitsaasut pilersinnissaannut. Nunaqavissut 

pisinnaasut qaffasinnerusunik suliffinnik tigooraalernissaat taamaaliornikkut ilaatigut 

anguneqarsinnaammat. Immitsinnullu inorsigata aaqqiisariaqarpugut.  

 

Atorfeqarnermi ilisimasat misilittakkallu annerpaartaat nunatsinni katersorneqarlutillu 

pigiinnarneqarsinnaalernissaat inuiaqatigiittut iluaqutissaraarput.   

Tamakku ilaatigut qitiutillugit inuiaqatigiinni suliffeqarfiutitta ilaat Royal Arctic Line 

misigissutsinik mamiasunnermillu aallaaveqanngitsunik nunatsinnulli pitsaanerpaatut 

isigisaminnik atorfinitsitsinermi politikkiliorsimavoq ajunngilluinnartumik. Atorfinitsitsinermi 

politikkiliornerminni nunaqavissut aallaavigalugit atorfinitsitsisarnissaq 

piginnaanngorsaaqqiisarnissarlu siunnerfigisimavaat avataaniillu immikkut ilisimasalinnik 

tikisitsissagaangamik annerpaamik ukiuni pingasuni atorfeqartitsisarnissaq 

aaliangiussimallugu. Avataaniillu suliartortut atorfeqarnerminni immikkut ilisimasaminnik 

nunaqavissunut ilinniartitsisarnissaat aamma piumasarisarniarlugu.  

RAL-ip iliuuserisimasaatut ittut nunatsinni isumassarsiorfissatsialaraagut, 

atorfinitsitseriaasitsinnik aaqqissuusseqqinnissani aggersuni. Inuit Ataqatigiinniillu 

Naalakkersuisut kaammattorusuppagut pisortani pisortallu suliffeqarfiutaanni RAL-ip 

aaqqissuussisimaneratut ittunik pilersaarusiortoqarnissaanik aaqqissueqqullugit. 

 

Taamatut oqaaseqarluta Inatsisartuni ilaasortap Hans Enoksen-ip apeqquteqaat aallaavigalugu 

oqallisissiani oqaaseqaatissatut siunnersuutaa taperserparput.. 

 

 

 

 

 

 

 

 


